
བུ་ནོར་བུ་ཉི་མ་ལྷ་སར་བསྐྱོད་པ།

དཀོན་མཆོག་རབ་བརྟན་གྱིས་བརྩམས།

བསྟན་པ་དར་ཕྱུག་གིས་རི་མོ་བྲིས།



<<བུ་ནོར་བུའི་གཏམ་རྒྱུད།>>ཅེས་པ་འདི་ནི་ཁོ་བོས་མ་འོངས་པའི་ལོ་ཤས་(གཅིག་བྱས་ན། ལོ་ངོ་བཅུ་གྲངས་ཀྱང་འགོར་སྲིད།)

ནང་གསར་རྩོམ་བྱས་ཏེ་འགུལ་རིས་སུ་བཟོ་འཆར་ཡོད་པའི་མུ་འབྲེལ་གཏམ་རྒྱུད་ཅིག་ཡིན་ཞིང་། མུ་འབྲེལ་གཏམ་རྒྱུད་འདིའི་ནང་དུ་

མི་སྣ་གཙོ་བོ་སྟེ། བུ་ནོར་བུ་དང་ཁྱི་དར་རྒྱ་གཉིས་བོད་ཀྱི་ཉི་མ་ལྷ་ས་དང་། ཡུམ་བུ་བླ་མཁར། སྟོད་ཀྱི་གངས་རིན་པོ་ཆེ། སྨད་ཀྱི་རྨ་ཆེན་

གངས་རི།  བར་གྱི་གཉན་ཆེན་ཐང་ལྷ། མ་ཕམ་གཡུ་མཚོ། གནམ་མཚོ་ཕྱུག་མོ། དེ་བཞིན་ཁ་བབ་བཞི་དང་རྨ་འབྲི་རྫ་གསུམ་ལ་སོགས་

པའི་བོད་ཀྱི་གནས་རི་དང་གནས་མཚོ་རྩ་ཆེན་རྣམས་ལ་གནས་སྐོར་དུ་བསྐྱོད་པའི་སྐབས། ལམ་བར་ནས་ཁོ་གཉིས་ལ་བོད་ཀྱི་ཐུན་

མོང་མ་ཡིན་པའི་རི་དྭགས་དང་གཅན་གཟན་སྣ་ཚོགས་དང་། དེ་བཞིན་སྒོམ་ཆེན་དང་ཇག་རྐུན་འདྲ་མིན་ལ་འཕྲད་ནས་དེ་དག་ལ་ཁོ་

གཉིས་གནས་སྐོར་དུ་སྐྱོད་པའི་རྒྱུ་མཚན་དང་འབྲེལ་བའི་ཁ་བརྡ་དང་གླེང་མོལ། ཡང་འཐབ་འཛིང་དང་གྲོགས་སྒྲིག་སོགས་བྱེད་ཀྱི་ཡོད། 

	བ ྱིས་པའི་མུ་འབྲེལ་གཏམ་རྒྱུད་འདིའི་ནང་དུ། ངོ་མཚར་ཞིང་དགོད་བྲོ་བ་དང་། འཇིགས་སུ་རུང་ཞིང་དངངས་སྐྲག་སྐྱེ་བའི་དོན་རྐྱེན་

དང་གཏམ་རྒྱུད་འདྲ་མིན་སྣ་ཚོགས་ཀྱི་ལམ་ནས་ན་ཆུང་བྱིས་པ་ཚོར་ཉོབ་སྣང་དང་དཀའ་སྣང་མེད་པར་བོད་ཀྱི་ས་ཆ་དང་། མེས་པོའི་གནའ་

ཤུལ། གནས་རི་དང་བླ་མཚོ། དེ་བཞིན་བོད་ཀྱི་ཐུན་མོང་མ་ཡིན་པའི་ཆོས་དང་རིག་གཞུང་། དུས་ཆེན་དང་ཡུལ་སྲོལ་གོམས་གཤིས་རྣམས་ངོ་

སྤྲོད་བྱེད་ལ། དེ་ཡང་དབྱངས་གསལ་སོ་བཞིའི་ཕ་སྐད་ཐོག་ནས་བྱེད་ཀྱི་ཡོད། །



བུ་ནོར་བུས་ཨ་ཕ་དང་རྒན་པ་ཚོའི་ངག་ནས་ཉི་མ་ལྷ་སའི་སྐོར་ལ་མང་པོ་མང་པོ་ཞིག་གོ་རྗེས། 

རྟག་ཏུ་ཉི་མ་ལྷ་སའི་སྐོར་ལ་བསམ་བློ་བསྐོར་ནས་སྡོད་ཀྱི་ཡོད།



ཁོའི་སེམས་སུ“ཨ་ཙི། ཕོ་བྲང་པོ་ཏ་ལ་དངོས་སུ་མཐོང་ན་ཅི་འདྲ་ཞིག་ཡོད་དམ། ཨ་ཕས་

བཤད་པ་ལྟར་ཆེན་པོ་དེ་འདྲ་ཨེ་ཡིན”བསམས།



གནམ་ངོ་དྭངས་པའི་ཉིན་ཞིག་ལ། ཁོས་དུས་རྒྱུན་ལྟར་བེའུ་འཚོ་བཞིན་པའི་ཚེ། གློ་བུར་དུ་ཁོ་རང་དངོས་སུ་

ཉི་མ་ལྷ་ས་ལ་འགྲོ་རྒྱུའི་ཐག་བཅད། ཁོས་ཁྱི་དར་རྒྱ་ཁྲིད་དེ་ཕ་ཡུལ་ནས་ཐག་རིང་ཐག་རིང་ལ་ཡོད་པའི་

ཉི་མ་ལྷ་སར་འགྲོ་བའི་ལམ་དུ་ཞུགས།



བུ་ནོར་བུ་དང་ཁྱི་དར་རྒྱ་གཉིས་རྩྭ་ཐང་ལྗང་ཁུ་ཆེན་པོ་ཆེན་པོ་ཞིག་ལ་བསླེབས་དུས། 

གཡག་ནག་པོ་ཞིག་དང་འཕྲད། གཡག་ནག་པོ་དེས་“གར་་་། གར་་་། གར་་་། 

ཁྱོད་གཉིས་གང་དུ་འགྲོ་རྒྱུ་ཡིན”ཞེས་སྐད་ཆ་དྲིས།



“ངེད་གཉིས་ཉི་མ་ལྷ་ས་ལ་འགྲོ་རྒྱུ་ཡིན།” བུ་ནོར་བུས་ལན་བཏབ།

“ཁྱོད་གཉིས་ག་རེ་བྱས་ནས་ཉི་མ་ལྷ་ས་ལ་འགྲོ་རྒྱུ་ཡིན།” གཡག་ནག་པོ་དེས་ཁོ་གཉིས་ལ་ཡང་བསྐྱར་དྲིས།

“ཉི་མ་ལྷ་ས་ནི་ང་ཚོ་བོད་ཀྱི་ཆོས་སྲིད་ཀྱི་ལྟེ་བ་ཡིན་པས། ཨ་ཕས་དེར་ལྟད་མོ་ཆེན་པོ་ཡོད་རེད་ཟེར།” བུ་ནོར་

བུས་བཤད།

“ཨ་ཙི། དེ་འདྲ་ཡིན་ན། ང་ཡང་འགྲོ་འདོད་འདུག ང་ཁྱོད་གཉིས་དང་མཉམ་དུ་ཡོང་ན་ཨེ་ཆོག”

“ལོས་ཆོག” ཁོ་ཚོ་གསུམ་མཉམ་དུ་ཉི་མ་ལྷ་སའི་ཕྱོགས་སུ་ཕྱིན།



ཁོ་ཚོ་གསུམ་སྤང་རི་མཐོན་པོ་མཐོན་པོ་ཞིག་ལ་བསླེབས་པ་ན། ལུག་དཀར་པོ་ཞིག་ལ་འཕྲད། 

ལུག་དེས“འབའ་་་། འབའ་་་། ཁྱོད་ཚོ་གང་དུ་འགྲོ་རྒྱུ་ཡིན”ཞེས་སྐད་ཆ་དྲིས།



“ང་ཚོ་ཉི་མ་ལྷ་ས་ལ་འགྲོ་རྒྱུ་ཡིན།” བུ་ནོར་བུས་ལན་བཏབ།

“ཉི་མ་ལྷ་ས་ལ་ཅི་ཞིག་ཡོད།” ལུག་དཀར་པོ་དེས་ཡང་བསྐྱར་དྲིས།

“ཉི་མ་ལྷ་ས་ལ་ཕོ་བྲང་པོ་ཏ་ལ་ཡོད། དེ་འཛམ་གླིང་ནང་སྐད་གྲགས་ཆེ།” བུ་ནོར་བུས་བཤད།

“ཨ་ཙི། དེ་འདྲ་ཡིན་ན། ང་ཡང་འགྲོ་ཐག་ཆོད་ཡིན། ང་ཁྱོད་ཚོ་དང་ལྷན་དུ་ཡོང་ན་འགྲིག་གི་ཨེ་རེད།”

“ལོས་འགྲིག ཤོག་ཤོག” ཁོ་ཚོ་གསུམ་གྱིས་ལུག་དཀར་པོ་ལ་བཤད།



ཁོ་ཚོ་བཞི་སོང་སོང་བའི་མཐར། མཚོ་སྔོན་པོ་ཞིག་གི་འགྲམ་ནས་རྟ་རྐྱང་དམར་ཞིག་དང་འཕྲད། 

རྟ་རྐྱང་དམར་དེས“ཨིན་ཧོན་ཧོན་་་། ཨིན་ཧོན་ཧོན་་་། ཁྱོད་ཚོ་གང་དུ་འགྲོ་རྒྱུ་ཡིན།”ཞེས་སྐད་ཆ་དྲིས།



“ང་ཚོ་ཉི་མ་ལྷ་ས་ལ་འགྲོ་རྒྱུ་ཡིན།” བུ་ནོར་བུས་ལན་བཏབ།

“ཉི་མ་ལྷ་ས་ལ་རྩ་ཆེན་ཅི་ཞིག་ཡོད།” རྟ་རྐྱང་དམར་དེས་ཕྱིར་ཁོ་ལ་དྲིས།

“ཉི་མ་ལྷ་ས་ལ་ཇོ་བོ་རིན་པོ་ཆེ་ཡོད། ཇོ་བོ་རིན་པོ་ཆེ་ལ་ང་ཚོ་བོད་མི་ཚོས་མི་ཚེའི་ནང་ཐེངས་གཅིག་མཇལདགོསཟེར།” 

བུ་ནོར་བུས་རྒན་པ་ཚོའི་ངག་ནས་ཐོས་པའི་སྐད་ཆ་རྣམས་བསྐྱར་དུ་རྟ་རྐྱང་དམར་ལ་བཤད།

“ཨ་ཙི། དེ་འདྲ་ཡིན་ན། ངས་ཀྱང་ཐེངས་གཅིག་མཇལ་ཐུབ་པ་བྱེད་རྒྱུ་ཡིན། ཁྱོད་ཚོས་ང་ལྷན་དུ་ཁྲིད་ན་ཨེ་ཆོག”



རྟ་རྐྱང་དམར་ཁོ་ཚོའི་ནང་དུ་ཞུགས་པར་དགའ་སྤྲོ་ཆེན་པོ་སྐྱེས་པ་དང་། ཁོ་ཚོ་སླར་ཡང་སོང་སོང་བས། 

ནགས་ཚལ་སྟུག་པོ་ཞིག་ཏུ་དོམ་ཁྲ་ཁྲ་ཞིག་དང་འཕྲད། དོམ་ཁྲ་ཁྲ་དེས“ཨུའུ་ཨུའུ་་་། ཨུའུ་ཨུའུ་་་།

 ཁྱོད་ཚོ་གང་དུ་འགྲོ་རྒྱུ་ཡིན།”ཞེས་སྐད་ཆ་དྲིས།



“ཝག་ཝག་་་། ཝག་ཝག་་་། ང་ཚོ་ཉི་མ་ལྷ་ས་ལ་འགྲོ་རྒྱུ་ཡིན།” ད་ཐེངས་ཁྱི་དར་རྒྱ་བུ་ནོར་བུའི་

     སྔོན་དུ་ཤོར་ནས་ལན་བཏབ།  

“ཁྱོད་ཚོ་ཉི་མ་ལྷ་སར་འགྲོ་དོན་ཅི་ཡིན་ནམ།” དོམ་ཁྲ་ཁྲ་དེས་ཕྱིར་ཁྱི་དར་རྒྱ་ལ་དྲིས།  

“ཉི་མ་ལྷ་ས་ནི་ང་ཚོ་བོད་ཀྱི་ཆོས་སྲིད་ཀྱི་ལྟེ་བ་རེད། དེ་ལ་རྩ་ཆེན་མང་པོ་ཞིག་་་།” ཁྱི་དར་རྒྱས་བཤད། 



“དེ་ལ་ཕོ་བྲང་པོ་ཏ་ལ་དང་། ཇོ་བོ་རིན་པོ་ཆེ་ཡོད། ཇོ་བོ་རིན་པོ་ཆེ་ང་ཚོས་མི་ཚེའི་ནང་ཐེངས་གཅིག་ལ་མཇལ་དགོས།” 

    བུ་ནོར་བུས་ཁྱི་དར་རྒྱ་ལ་རོགས་བྱས།  

“ཨ་ཙི། དེ་འདྲ་ཡིན་ན། ཁྱོད་ཚོས་ངེས་པར་དུ་ང་ཡང་ལྷན་དུ་འཁྲིད་རོགས།”  

   ཁོ་ཚོས་དོམ་ཁྲ་ཁྲ་ཡང་མཉམ་དུ་ཁྲིད་པ་དང་། མུ་མཐུད་ཉི་མ་ལྷ་སའི་ཕྱོགས་སུ་ཕྱིན།



ཁོ་ཚོ་ཉིན་མང་པོར་ཕྱིན་ཕྱིན་པའི་མཐར། ལ་སྒང་མཐོན་པོ་ཞིག་ཏུ་འབྱོར་དུས། 

ཐག་རིང་ན་ཕོ་བྲང་པོ་ཏ་ལ་ཁྲ་ཤིག་གེར་གཟི་བརྗིད་ཀྱིས་འགྱིང་ཡོད་པ་མཐོང་།།



ནང་དོན་སྙིང་བསྡུས། 

བུ་ནོར་བུས་ལྷ་སའི་སྐོར་གྱི་གཏམ་རྒྱུད་མང་པོ་ཞིག་གོ་རྗེས། ཁྱི་དར་རྒྱ་ཁྲིད་དེ་ལྷ་སར་འགྲོ་

བའི་ལམ་དུ་ཞུགས། ལམ་བར་ནས་ཁོ་གཉིས་ལ་གཡག་ནག་པོ་དང་། ལུག་དཀར་པོ། རྟ་རྐྱང་

དམར། དོམ་ཁྲ་ཁྲ་བཅས་ལ་འཕྲད་པ་དང་། ཁོ་གཉིས་ཀྱིས་ཁོ་ཚོར་ལྷ་ས་ངོ་སྤྲོད་བྱེད། །

